
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

তা'রা বলে গেছে






কাশ্মীরের ময়দানে গোলাপের মেলা,

শহীদের দেহ ঘিরে তা'রা করে খেলা;

শিয়রে ওরাই জাগে, আকাশের দূরে

গান গেয়ে অচেনা কী পাখি যায় উড়ে—

গোলা ছুটে টুটে যায় স্বপ্নের বেলা।



আমরা ফুরিয়ে গেছি ক'টা দিন আগে

পৃথিবীর খেলা খেলে অস্তারুণ রাগে,

ভালোবেসে আরো কত ভালোবাসা নিয়ে,

কাশ্মীরের ময়দানে গিয়েছি হারিয়ে—

সাক্ষী এই গোলাপেরা আর ক'টা ঢেলা।



দুশমনে চিন নাও এ ধূসর চোখে,

আমার মশাল ধর, তাহারি আলোকে

বিজয়ের পথ নাও সুনিশ্চিত চিনে,—

তোমার শপথ আর প্রতিশ্রুতি বিনে

কাশ্মীরের ময়দানে আসিবেনা ঘুম

সারা রাত গোলাপেরা করিলেও খেলা॥






—৬০—

